
Sadashiva Kavacham

સદાશિવકવચમ્

અથ ચતુઃસપ્તતિતમઃ પટલઃ
શ્રીઆનન્દભૈરવ ઉવાચ
શૈલજે દેવદેવેશિ સર્વામ્નાયપ્રપૂજિતે ।
સર્વં મે કથિતં દેવિ કવચં ન પ્રકાશિતમ્॥ ૭૪-૧॥
પ્રાસાદાખ્યસ્ય મન્ત્રસ્ય કવચં મે પ્રકાશય ।
સદાશિવમહાદેવભાવિતં સિદ્ધિદાયકમ્॥ ૭૪-૨॥
અપ્રકાશ્યં મહામન્ત્રં ભૈરવીભૈરવોદયમ્ ।
સર્વરક્ષાકરં દેવિ યદિ સ્નેહોઽસ્તિ માં પ્રતિ॥ ૭૪-૩॥
શ્રીઆનન્દભૈરવી ઉવાચ
શ્રૂયતાં ભગવન્નાથ મહાકાલ કુલાર્ણવ ।
પ્રાસાદમન્ત્રકવચં સદાશિવકુલોદયમ્॥ ૭૪-૪॥
પ્રાસાદમન્ત્રદેવસ્ય વામદેવ ઋષિઃ સ્મૃતઃ ।
પઙ્ક્તિશ્છન્દશ્ચ  દેવેશઃ સદાશિવોઽત્ર દેવતા॥ ૭૪-૫॥
સાધકાભીષ્ટસિદ્ધૌ ચ વિનિયોગઃ પ્રકીર્તિતઃ   ।
શિરો મે સર્વદા પાતુ પ્રાસાદાખ્યઃ સદાશિવઃ॥ ૭૪-૬॥
ષડક્ષરસ્વરૂપો મે વદનં તુ મહેશ્વરઃ ।
અષ્ટાક્ષરશક્તિરુદ્ધશ્ચક્ષુષી મે સદાઽવતુ॥ ૭૪-૭॥
પઞ્ચાક્ષરાત્મા ભગવાન્ ભુજૌ મે પરિરક્ષતુ ।
મૃત્યુઞ્જયસ્ત્રિબીજાત્મા આયૂ રક્ષતુ મે સદા॥ ૭૪-૮॥
વટમૂલસમાસીનો દક્ષિણામૂર્તિરવ્યયઃ   ।
સદા માં સર્વતઃ પાતુ ષટ્ત્રિંશદ્વર્ણરૂપધૃક્    ॥ ૭૪-૯॥
દ્વાવિંશાર્ણાત્મકો   રુદ્રઃ કુક્ષિં   મે પરિરક્ષતુ ।

સદાશિવકવચમ્

ત્રિવર્ણાઢ્યો નીલકણ્ઠઃ કણ્ઠં રક્ષતુ સર્વદા॥ ૭૪-૧૦॥
ચિન્તામણિર્બીજરૂપોઽર્ધનારીશ્વરો હરઃ ।
સદા રક્ષતુ મે ગુહ્યં સર્વસમ્પત્પ્રદાયકઃ॥ ૭૪-૧૧॥
એકાક્ષરસ્વરૂપાત્મા કૂટવ્યાપી મહેશ્વરઃ ।
માર્તણ્ડો ભૈરવો નિત્યં પાદૌ મે પરિરક્ષતુ॥ ૭૪-૧૨॥
તુમ્બુરાખ્યો મહાબીજસ્વરૂપસ્ત્રિપુરાન્તકઃ ।
સદા મારણભૂમૌ ચ રક્ષતુ ત્રિદશાધિપઃ॥ ૭૪-૧૩॥
ઊર્ધ્વમૂર્ધ્વાનમીશાનો મમ રક્ષતુ સર્વદા ।
દક્ષિણાસ્યં તત્પુરુષોઽવતુ મે ગિરિનાયકઃ॥ ૭૪-૧૪॥
અઘોરાખ્યો મહાદેવઃ પૂર્વાસ્યં પરિરક્ષતુ ।
વામદેવઃ પશ્ચિમાસ્યં સદા મે પરિરક્ષતુ॥ ૭૪-૧૫॥
ઉત્તરાસ્યં સદા પાતુ સદ્યોજાતસ્વરૂપધૃક્ ।
મૃત્યુજેતા સદા પાતુ જલેઽરણ્યે મહાભયે॥ ૭૪-૧૬॥
પર્વતે વિષમસ્થાને વિષહર્તા સદાઽવતુ ।
કાલરુદ્રઃ સદા પાતુ સર્વાઙ્ગં  કાલદેવતા॥ ૭૪-૧૭॥
કાલાગ્નિરુદ્રઃ સમ્પાતુ મહાવ્યાધિભયાદિષુ ।
અકાલતારકઃ પાતુ ખડ્ગધારી સદાશિવઃ॥ ૭૪-૧૮॥
કવચી વામદેવશ્ચ સદા પાતુ મહાભયે ।
કાલભક્ષઃ પાતુ રુદ્રો રુરુકઃ ક્ષેત્રપાલકઃ॥ ૭૪-૧૯॥
માતૃકામણ્ડલં પાતુ સમ્પૂર્ણચન્દ્રશેખરઃ ।
ચિરાયુઃ શાકિનીભર્તા ચાયુષં પાતુ મે સદા॥ ૭૪-૨૦॥
સિંહસ્કન્ધઃ   સદા પાતુ રુદ્રાણીવલ્લભોઽવતુ ।
ભાલં પાતુ વજ્રદમ્ભાલેખકઃ ક્રાન્તિરૂપકઃ॥ ૭૪-૨૧॥
નિરૂપકઃ સદા પાતુ ખેચરીખેચરપ્રિયઃ ।
રત્નમાલાધરઃ પાતુ રક્તમુખીશ્વરોઽવતુ॥ ૭૪-૨૨॥
વદનં ચક્ષુષી કર્ણૌ પાતુ પઞ્ચાનનો મમ ।
વેદધ્વનિઃ સદા પાતુ નાસારન્ધ્રદ્વયં મમ॥ ૭૪-૨૩॥

કપાલધારકઃ પાતુ ગણ્ડયુગ્મં યુગાન્તકૃત્ ।
રક્તજિહ્વાપતિઃ પાતુ મમોષ્ઠાધરવાસિનમ્॥ ૭૪-૨૪॥
દન્તાવલિયુગં પાતુ ભૃગુરામેશ્વરઃ શિવઃ ।
તાલુમૂલં સદા પાતુ વિશ્વભોજી રસામૃતમ્॥ ૭૪-૨૫॥
જિહ્વાગ્રં વાક્પતીશશ્ચ ભવાનીશઃ શિવો મમ ।
મુખવૃત્તં સદા પાતુ મહાસેનઃ કવીશ્વરઃ॥ ૭૪-૨૬॥
ક્રોધનાથઃ સદા પાતુ દક્ષહસ્તાદિમૂલકમ્ ।
દક્ષકૂર્પરમાપાતુ તદગ્રં કુક્કુરેશ્વરઃ॥ ૭૪-૨૭॥
ચિરજીવી સદા પાતુ ચાઙ્ગુલીમૂલદેશકમ્  ।
અઙ્ગુલ્યગ્રં  સદા બ્રહ્મા બ્રહ્મલિઙ્ગધરઃ  પ્રભુઃ॥ ૭૪-૨૮॥
વિદ્યાપતિઃ પાર્વતીશો વામહસ્તાદિમૂલકમ્ ।
પાતુ વામકૂર્પરં મે વામકેશ્વર ઈશ્વરઃ॥ ૭૪-૨૯॥
કુણ્ડવાસી સદા પાતુ કૂર્પરાગ્રં કુલાચલઃ ।
વેદમાતૃપતિઃ પાતુ કામધેનુપતિઃ પ્રભુઃ॥ ૭૪-૩૦॥
મમાઙ્ગુલીમૂલદેશં  પાતુ પઞ્ચમુખો મમ ।
વામાઙ્ગુલ્યગ્રભાગં  મે પાતુ પર્વતપૂજિતઃ॥ ૭૪-૩૧॥
તનુમૂલાગ્રભાગં મે કૂર્મચક્રધરઃ પ્રભુઃ ।
શાકિનીવલ્લભઃ પાતુ દક્ષાઙ્ઘ્રિમધ્યદેશકમ્ ॥ ૭૪-૩૨॥
ગુલ્ફાગ્રં ગર્ગરીનાથઃ પાદાગ્રં મૂલદેવતા ।
અભયાવલ્લભઃ પાતુ દક્ષાઙ્ગુલ્યગ્રભાગકમ્ ॥ ૭૪-૩૩॥
પાતુ સ્મરહરો યોગી વામોરુમૂલદેશકમ્ ।
વામપાદમધ્યદેશં મધ્યદેશેશ્વરોઽવતુ॥ ૭૪-૩૪॥
પાતુ મે ભગવાઞ્છમ્ભુર્મમ ગુલ્ફાગ્રદેશકમ્ ।
મૂલદેશં વામપાદં પાતુ મેઽઙ્ગુષ્ઠમૂલકમ્ ॥ ૭૪-૩૫॥
કારણાત્મા નીલકણ્ઠઃ પ્રભાધારી યમાન્તકઃ ।
અઙ્ગુષ્ઠાગ્રં  સદા પાતુ સુષુમ્નાનાડિકેશ્વરઃ॥ ૭૪-૩૬॥
મહારુદ્રેશ્વરઃ પાતુ મમ નાભિમનોભવમ્ ।
ઉદરં ગગનાધારઃ કામહર્તા હૃદમ્બુજમ્॥ ૭૪-૩૭॥

sadAshivakavacham.pdf 3



સદાશિવકવચમ્

સર્વાનન્દાત્મકઃ પાતુ મમ સ્કન્ધયુગં શિવઃ ।
હૃદયાદ્ દક્ષહસ્તાગ્રપર્યન્તં પાતુ શોકહા॥ ૭૪-૩૮॥
હૃદયાદ્ વામહસ્તાગ્રપર્યન્તં પરમેશ્વરઃ ।
હૃદયાન્મમ દક્ષાઙ્ઘ્રિનખાન્તં  મે શિવોઽવતુ॥ ૭૪-૩૯॥
સદાનન્દા સદા પાતુ હૃદાદ્યઙ્ઘ્રિં   તુ ઉન્મદઃ ।
વાસુકીવલ્લભઃ પાતુ હૃદાદિગુદદેશકમ્॥ ૭૪-૪૦॥
અનન્તનાથ આપાતુ હૃદાદિમૂર્ધદેશકમ્ ।
વ્યાપકઃ સર્વદા પાતુ સદાશિવ ઉમાપતિઃ॥ ૭૪-૪૧॥
તારાત્મકઃ કાયસિદ્ધઃ શક્તીશઃ શુક્રદેવતા ।
પઞ્ચચૂડઃ સદા પાતુ પઞ્ચતત્ત્વાઙ્ગરૂપકમ્ ॥ ૭૪-૪૨॥
શીર્ષાદિપાદપર્યન્તં કામધેનુઃ સદાઽવતુ ।
જલેઽરણ્યે ઘોરવને સઙ્કટે ચ મહાપથે॥ ૭૪-૪૩॥
પ્રાન્તરે પાતુ ગુપ્તાક્ષઃ કામરાજઃ પરાપરઃ ।
અર્ધનારીશ્વરઃ પાતુ માતૃકાપરમેશ્વરઃ॥ ૭૪-૪૪॥
માતૃકામન્ત્રપુટિતઃ સ્વસ્વસ્થાનં સદાવતુ ।
ધર્માત્મા ધર્મસન્ધિં  મે પિઙ્ગલાં  પાતુ ચણ્ડિકામ્॥ ૭૪-૪૫॥
વિહ્વલઃ સર્વદા પાતુ ભોલાનાથઃ સદાઽવતુ ।
સર્વદેશે સર્વપીઠે કામરૂપે વિશેષતઃ॥ ૭૪-૪૬॥
સર્વદા યોગિનીનાથઃ પરમાત્મા સદાઽવતુ ।
કામરૂપાખ્યપીઠાદિ પઞ્ચાશત્ પીઠદેવતાઃ॥ ૭૪-૪૭॥
પઞ્ચાશત્પીઠમાયા તુ કામરૂપં સદાશિવઃ ।
ભવો રુદ્રો મહેશશ્ચ શઙ્કરો મન્મથાન્તકઃ॥ ૭૪-૪૮॥
ગુહ્યકેશઃ પાપહર્તા કપાલી શૂલધારકઃ ।
પઞ્ચવક્ત્રો દશભુજો ભુજઙ્ગભૂષણો  હરઃ॥ ૭૪-૪૯॥
મહાકાલો મહારુદ્રો મહાવીરો હૃદિ સ્થિતઃ ।
મહાદેવો મહાગુહ્યો મહામાયા મહાગુણઃ॥ ૭૪-૫૦॥
પશુપતિર્વિરૂપાક્ષો   હરીશો ધવલેશ્વરઃ ।

વટુકેશઃ ક્રમાચાર્યઃ પઞ્ચશૂલી હૃદુદ્ભવઃ॥ ૭૪-૫૧॥
ઉન્મનીશઃ સાહસિકઃ પરાખ્યઃ પર્વતેશ્વરઃ ।
સર્વાત્મા ચ મહાત્મા ચ શિવાત્મા ચ શ્મશાનગઃ॥ ૭૪-૫૨॥
ક્રોધવીરઃ કાલકારી સૂક્ષ્મધર્મા ધુરન્ધરઃ ।
શ્યામકઃ ક્રૂરહર્તા ચ ગણેશઃ કાલમાધવઃ॥ ૭૪-૫૩॥
જ્ઞાનાત્મા કપિલાત્મા ચ સિદ્ધાત્મા યોગિનીપતિઃ ।
કોટિસૂર્યપ્રતીકાશ એકપઞ્ચાશદીશ્વરાઃ॥ ૭૪-૫૪॥
સદા પાન્તુ માતૃકસ્થાઃ સ્થિતિસર્ગલયાત્મકાઃ ।
આદિપીઠં કામરૂપં કાઞ્ચીપીઠં તદન્તિકે ॥ ૭૪-૫૫॥
અયોધ્યાપીઠનગરં તદૂર્ધ્વે જાલકન્ધરમ્ ।
જાલન્ધરં તદૂર્ધ્વે તુ સિદ્ધપીઠં તદન્તિકે ॥ ૭૪-૫૬॥
કાલીપીઠં તદૂર્ધ્વે તુ ચણ્ડિકાપીઠમગ્રકે ।
અષ્ટપુરીમહાપીઠં કણ્ઠદેશં સદાશિવઃ॥ ૭૪-૫૭॥
સદા પાતુ મહાવીરઃ કાલધર્મી પરાત્પરઃ ।
મધુપુરીમહાપીઠં ચાષ્ટપુરાન્તરસ્થિતમ્॥ ૭૪-૫૮॥
માયાવતીમહાપીઠં તદૂર્ધ્વે પરિકીર્તિતમ્   ।
વારાણસીમહાપીઠં ધર્મપીઠં તદન્તિકે ॥ ૭૪-૫૯॥
જ્વાલામુખીમહાપીઠં તદન્તઃસ્થં પ્રકીર્તિતમ્   ।
તદૂર્ધ્વે ચ મહાપીઠં જ્વલન્તીપીઠમેવ ચ॥ ૭૪-૬૦॥
તદૂર્ધ્વે પૂણગિર્યાખ્યં કુરુક્ષેત્રં તદન્તિકે ।
ઉડ્ડિયાનં તદૂર્ધ્વે તુ કમલાપીઠમેવ ચ॥ ૭૪-૬૧॥
હરિદ્વારં મહાપીઠં બદરીપીઠમેવ ચ ।
વ્યાસપીઠં નારદાખ્યં તદૂર્ધ્વે વાડવાનલમ્॥ ૭૪-૬૨॥
હિઙ્ગુલાદં  તદૂર્ધ્વે તુ લઙ્કાપીઠં તદૂર્ધ્વકે ।
તદૂર્ધ્વે શારદાપીઠં રતિપીઠં તદૂર્ધ્વકે ॥ ૭૪-૬૩॥
લિઙ્ગપીઠં  કલાપીઠં દ્વારકાપીઠમેવ ચ ।
કપાલપીઠં હર્યાખ્યે વરદાપીઠમુત્તરે॥ ૭૪-૬૪॥

કાલીપીઠં તદૂર્ધ્વે તુ તારાપીઠં તદૂર્ધ્વકે ।
ઉગ્રતારામહાપીઠં મહોગ્રાપીઠમેવ ચ॥ ૭૪-૬૫॥
નીલસરસ્વતીપીઠં જરાપીઠં તદૂર્ધ્વકે ।
તદૂર્ધ્વે ગગનાપીઠં ખેચરીપીઠમેવ ચ॥ ૭૪-૬૬॥
તદૂર્ધ્વે તારિણીપીઠં સહસ્રદલમધ્યકે ।
કર્ત્રીપીઠં તદૂર્ધ્વે ચ દેવીપીઠં તદૂર્ધ્વકે ॥ ૭૪-૬૭॥
રાજરાજેશ્વરીપીઠં ષોડશીપીઠમેવ ચ ।
સહસ્રદલમધ્યે તુ સહસ્રપીઠમેવ ચ॥ ૭૪-૬૮॥
મધ્યે એકજટાપીઠં કર્ત્રીતીરકલોપરિ ।
ષોડશીમુખવિદ્યાભિર્વેષ્ટિતા તારિણીકલા॥ ૭૪-૬૯॥
કાલી નીલા મહાવિદ્યા ત્વરિતા છિન્નમસ્તકા ।
વાગ્વાદિની ચાન્નપૂર્ણા દેવી પ્રત્યઙ્ગિરા  પુનઃ॥ ૭૪-૭૦॥
કામાખ્યા વાસલી બાલા માતઙ્ગી  શૈલવાસિની ।
ષોડશી ભુવનેશાની ભૈરવી બગલામુખી॥ ૭૪-૭૧॥
ધૂમાવતી વેદમાતા હરસિદ્ધા ચ દક્ષિણા ।
એતા વિદ્યા મહાવિદ્યાઃ શિવસેવનશોભિતાઃ॥ ૭૪-૭૨॥
દ્વાવિંશતિમહાવિદ્યા   દ્વારં દ્વાવિંશતિસ્થલમ્   ।
મહાપીઠે સહસ્રારે સર્વદા પાન્તુ માં કલાઃ॥ ૭૪-૭૩॥
સદાશિવઃ શક્તિયુક્તઃ પાતુ ચણ્ડેશ્વરો હરઃ ।
પઞ્ચામરાધરઃ પાતુ દેવીનાથઃ સદાઽવતુ॥ ૭૪-૭૪॥
પાર્વતીપ્રાણનાથો મે સર્વાઙ્ગં  પાતુ સર્વદા ।
અઘોરનાથ ઈશાનો વરદો મદનાન્તકઃ॥ ૭૪-૭૫॥
યજ્ઞહર્તા દક્ષખણ્ડો વીરભદ્રો દિગમ્બરઃ ।
અષ્ટાદશભુજો રૌદ્રો નીલપઙ્કજલોચનઃ॥ ૭૪-૭૬॥
ત્રિલોચનઃ કાલકામો મહારુદ્રો ગણેશ્વરઃ ।
કાકિનીવલ્લભઃ શૂલી યોગકર્તા મહેશ્વરઃ॥ ૭૪-૭૭॥
વાગીશ્વરઃ સ્મરહરો મહામન્ત્રો હલાયુધઃ ।
શ્રીનાથઃ પૂજિતો બાલો બાલેન્દ્રો બલવાહનઃ॥ ૭૪-૭૮॥

બલરામઃ કૃષ્ણરામો ગોવિન્દો માધવીશ્વરઃ ।
જિતામિત્રેશ્વરશ્ચૂડામણીશો માનદઃ સુખી॥ ૭૪-૭૯॥
મુખં વૃન્દાવનં પાતુ ષડ્દલામ્ભોરુહસ્થિતમ્ ।
વૈષ્ણવીવલ્લભઃ પાતુ બ્રહ્માણં કુલકુણ્ડલી॥ ૭૪-૮૦॥
વિષ્ણુનાથઃ સદા પાતુ બ્રહ્માગ્નિં  ગરુડધ્વજઃ ।
જ્વાલામાલાધરઃ પાતુ કાલાનલધરોઽવતુ॥ ૭૪-૮૧॥
કાકિનીવલ્લભઃ પાતુ ઈશ્વરો ભૈરવેશ્વરઃ ।
મહારુદ્રો નીલકણ્ઠો મણિપૂરં સુલાકિનીમ્॥ ૭૪-૮૨॥
સદા પાતુ મણિગૃહં રુદ્રાણીપ્રિયવલ્લભઃ ।
મહારુદ્રો નીલકણ્ઠો મહાવિષ્ણું સદાવતુ॥ ૭૪-૮૩॥
રાકિણીં  વિષ્ણુલક્ષ્મીં  ચ પાતુ મે વૈષ્ણવીં  કલામ્ ।
સદાશિવો નીલકણ્ઠો મમ પાતુ હૃદિ સ્થલમ્॥ ૭૪-૮૪॥
ઈશ્વરં પરમાત્માનં મમ રક્ષતુ શાકિનીમ્ ।
સદાશિવં સદા પાતુ દ્વિદલસ્થોઽપરો હરઃ॥ ૭૪-૮૫॥
હાકિનીશક્તિતઃ પાતુ સહસ્રારં શિવોઽવતુ ।
તારાનાથવિધિઃ પાતુ સહસ્રારનિવાસિનીમ્॥ ૭૪-૮૬॥
મહાકાશં સદા પાતુ તદધો વાયુમણ્ડલમ્ ।
વહ્નિમણ્ડલમાપાતુ તદધઃ શાકિનીશ્વરઃ॥ ૭૪-૮૭॥
તદાત્મકઃ સદા પાતુ કીલાલં કૌલદેવતા ।
પૃથિવીં  પાર્થિવઃ   પાતુ સર્વદૈકં સદાશિવઃ॥ ૭૪-૮૮॥
ઇત્થં રક્ષાકરં નાથ કવચં દેવદુર્લભમ્ ।
પ્રાતઃકાલે પઠેદ્યસ્તુ સોઽભીષ્ટં ફલમાપ્નુયાત્॥ ૭૪-૮૯॥
પૂજાકાલે પઠેદ્યસ્તુ કવચં સાધકોત્તમઃ ।
કીર્તિશ્રીકાન્તિમેધાયુર્બૃંહિતો   ભવતિ ધ્રુવમ્॥ ૭૪-૯૦॥
અપ્રકાશ્યં મહાવીરકવચં સર્વસિદ્ધિદમ્ ।
જ્ઞાનમાત્રેણ ભૂર્લોકે જેતા કાલસ્ય યોગિરાટ્ ॥ ૭૪-૯૧॥
અસ્ય ધારણમાત્રેણ કાલસૂત્રાન્તકો ભવેત્ ।

અસ્ય ધારણપાઠેન સર્વજ્ઞો ભવતિ ધ્રુવમ્॥ ૭૪-૯૨॥
સર્વે વ્યાસવશિષ્ઠાદિમહાસિદ્ધાશ્ચ યોગિનઃ ।
પઠિત્વા ધારયિત્વા તે પ્રધાનાસ્તત્ત્વચિન્તકાઃ॥ ૭૪-૯૩॥
કણ્ઠે યો ધારયેદેતત્ કવચં ત્વત્સ્વરૂપકમ્ ।
મદ્વક્ત્રામ્ભોરુહોદ્ભૂતં વિદ્યાવાક્સિદ્ધિદાયકમ્॥ ૭૪-૯૪॥
યુદ્ધે વિજયમાપ્નોતિ દ્યૂતે વાદે ચ સાધકઃ ।
કવચં ધારયેદ્યસ્તુ સાધકો દક્ષિણે ભુજે॥ ૭૪-૯૫॥
દેવા મનુષ્યા ગન્ધર્વાસ્તસ્ય વશ્યા ન સંશયઃ ।
કવચં શિરસા યસ્તુ ધારયેદ્ યતમાનસઃ॥ ૭૪-૯૬॥
કરસ્થાસ્તસ્ય દેવેશિ અણિમાદ્યષ્ટસિદ્ધયઃ ।
ભૂર્જપત્રે ત્વિમાં વિદ્યાં શુક્લપટ્ટેન વેષ્ટિતામ્॥ ૭૪-૯૭॥
રજતોદરસંવિષ્ટાં કૃત્વા  ચ ધારયેત્ સુધીઃ ।
સંપ્રાપ્ય મહતીં  લક્ષ્મીમન્તે તવ શરીરધૃક્ ॥ ૭૪-૯૮॥
યસ્મૈ કસ્મૈ ન દાતવ્યં ન પ્રકાશ્યં કદાચન ।
શિષ્યાય ભક્તિયુક્તાય સાધકાય પ્રકાશયેત્॥ ૭૪-૯૯॥
યોગિને જ્ઞાનયુક્તાય દેયં ધર્માત્મને સદા ।
અન્યથા સિદ્ધિહાનિઃ સ્યાત્સત્યં સત્યં ન સંશયઃ॥ ૭૪-૧૦૦॥
તવ સ્નેહાન્મહાદેવ કથિતં કવચં શુભમ્ ।
ન દેયં કવચં સિદ્ધં યદીચ્છેદાત્મનો હિતમ્॥ ૭૪-૧૦૧॥
યદિ ભાગ્યફલેનાપિ કવચં યદિ લભ્યતે ।
ધૂર્તો વા કપટી વાપિ ખલો વા દુર્ગ્રહસ્થિતઃ॥ ૭૪-૧૦૨॥
નિજકર્મફલત્યાગમવશ્યં ખલુ કારયેત્ ।
તદા સિદ્ધિમવાપ્નોતિ ધર્મધારાધરો ભવેત્॥ ૭૪-૧૦૩॥
સિદ્ધિપૂજાફલં તસ્ય દિવસે દિવસે સુધીઃ ।
ધૂર્તતાં ખલતાં મિથ્યાં કાપટ્યં સ વિહાય ચ॥ ૭૪-૧૦૪॥
રાજરાજેશ્વરો ભૂત્વા જીવન્મુક્તો ન સંશયઃ ।
યોઽર્ચયેદ્ ગન્ધપુષ્પાદ્યૈઃ કવચં મન્મુખોદિતમ્॥ ૭૪-૧૦૫॥

તેનાર્ચિતા   મહાદેવ સર્વદેવા ન સંશયઃ ।
રાજસિકં માનસિકં તામસિકં પરન્તપઃ॥ ૭૪-૧૦૬॥
હૃદ્યે માનસિકં ધ્યાયન્ પૂજા રાજસિકં સ્મૃતમ્ ।
તામસિકં લોકમધ્યે કવચાર્ચા ત્રિધા મતા॥ ૭૪-૧૦૭॥
સિદ્ધકવચમાખ્યાતં કેવલં જ્ઞાનસિદ્ધયે ।
મોક્ષાય જગતાં શમ્ભોઃ પ્રિયાય પરમેશ્વર॥ ૭૪-૧૦૮॥
તન્ત્રેઽસ્મિન્ સારસઙ્કેતં પૂજાઽપ્યારોપણાદિકમ્ ।
અન્તઃકરણમધ્યે તુ સર્વકાર્યમુદીરયેત્॥ ૭૪-૧૦૯॥
રાજ્યે ચ પ્રપઠેત્ સ્તોત્રં કવચં જ્ઞાનસિદ્ધયે ।
ઇતિ તે કથિતં નાથ પરમાત્મનિ મઙ્ગલમ્ ॥ ૭૪-૧૧૦॥
યસ્યારાધનમાત્રેણ શિવત્વમુત કિં  પ્રભો॥ ૭૪-૧૧૧॥
ઇતિ શ્રીરુદ્રયામલે ઉત્તરતન્ત્રે મહાતન્ત્રોદ્દીપને સિદ્ધમન્ત્રપ્રકરણે
ષટ્ચક્રપ્રકાશે ભૈરવીભૈરવસંવાદે સદાશિવકવચપાઠો નામ
ચતુઃસપ્તતિતમઃ પટલઃ॥ ૭૪॥

The numbers correspond to paTala and verse numbers from

Rudrayamala uttaratantra.

